
Greziar kolonizazio handia  

Aro arkaikoaren gertaera historikoen artean mugimendu kolonizatzailea aipatu behar 

dugu, bere esangura historikoagatik. Greziar kolonizazioa aurreko aldietan hasia zegoen, baina 

VIII. mendetik aurrera prozesu indartu zen, Mediterraneo osora zabalduz, lurralde bakoitzean 

intentsitate desberdina izan bazuen ere. 

Ikusi bezala, Greziak mundu mizenastarra desagertu zenean gainbehera politiko, sozial 

eta ekonomiko nabaria jasan zuen. Ikuspuntu historikotik mende gutxi ondoren, greziarrek 

nola egin zuten hain ekintza garrantzitsua harrigarria da. Prozesu horren oinarrizko eragilea 

polisa (pl. poleis) izan zen, zibilizazio greziarren erakunde politikorik bereziena. Polisa aro 

ilunean sortu bazen ere aro arkaikoan bere ezaugarriak finkatu zituen. Prozesu honetan 

kolonizazioak ere zerikusirik franko izan zuen. 

Kausak 

Kolonizazioaren kausak mota desberdinetakoak izan ziren: politikoak, ekonomikoak, 

etab. Kausa hauek ez dute elkar baztertzen, baina intentsitate desberdinez agertu ziren prozesu 

kolonizatzailean zehar. 

Kausa politikoak 

Kolonizazioa eragin zuten kausa politikoak ezagutzeko koloniakuntzaren aurreko 

uneetan polisaren dinamika politikoa aztertu beharra dugu. Lehenengo uneetako arazoak 

benetako krisi sozial bihurtu ziren. Krisi horren kausa sistema politiko bera izan zen, hau da, 

poleis greziarren erregimen aristokratikoaren izaera eta ezaugarriak. Aberastasun iturririk 

nagusiena lurra zen. Lur gehiena aristokraten esku zegoen, nekezari gehienak, berriz, lursail 

txikiak zituelarik. Beraz, aberastasunaren banaketa ez zen batere orekatua, injustua baizik. 

Injustizia honi beste faktore batzuk gehitu behar dizkiogu: 

1. Aro Ilunean hasitako hazkunde demografikoan, mundu greziar osoan nabaria egin 

zena. 

2. Stenochoria zelakoa, hau da, lur urritasuna, greziar orografian zergatia zuena. 

3. Klan primitiboaren antzinako lagunkidetasunaren desagerpena, herri-lurraren 

banaketak bukatu zirenean. 

Guzti honen ondorioz, egoera sozial larria aurkitzen dugu aro arkaikoaren hasieran: 

populazioa gehitzen ari zen, baina lur gutxi zuen eta gainera lur hori ez zen emankorra. Lurrik 

aberatsenak botere politiko eta erlijioso zituztenen esku zeuden. Lur-jabego txikiak zituzten 

nekazarientzako irtenbide bakarra zorpetzea zen. Maileguak ordaintzen ez bazituzten 

prestatzaile menpean esklabo gelditzen ziren. Aro arkaikoaren hasieran sortutako prozesu hau 

pixkanaka gaizkoatu zen, sistema politikoan aldaketak sorraraziz. Aldaketa horien artean 

garrantzitsuena legegile eta tiranoen agerpena izan zen. Eboluzio politikoa beste faktore 

batzuk lagundua izan zen, esate baterako faktore militarra.  

Kausa ekonomikoak 

Errealitate ekonomikoak egoera politikoarekiko lotura estu estua zuen, arazorik larriena 

stenochoria zelarik. Poleis greziarren barruan konponbiderik ez aurkitzeak (batzuetan 

oligarkei interesatzen ez zitzaielako, beste batzuetan kausa geografikoengatik) beste irtenbide 

bat bilatzera behar zituen greziarrak: kolonizazioa hain zuzen ere. Lur urritasunak sortutako 

arazoak eta desoreka politiko-soziala konpondu nahian Greziatik kanpora joko zuten 

hiritarrek. Kolonizazioaren kausarik nagusiena nekazaritza arazoa izan zen, hedapen-

lurraldeak eta ezarkuntza lekuak adierazten dutenez. 

Mugimendu kolonizatzailearen lehenengo aldietan merkatalgoa ez zen erabakigarria 

izan. Idazle greziarrek ez dute gai honetaz ezer aipatzen; honetaz gain jarduera ekonomiko hau 

oso ahula zen polisaren maila ekonomikoarengatik. Aro arkaikoaren hasieran elkartrukeak oso 

urriak ziren, aborokinak apenas ez zeuden eta. Hala ere, egoera hau pixkanaka aldatuz joan 

zen, fenomeno orokorra ez izan arren, zenbait polisetan, esate baterako Korinto eta Atenas, 

artisautzaren teknikak nabarki garatu ziren, aborokin merkaturagarriak ekoizteraino iritsiz, 

produktu hauek eta nekazal aborokinek merkataritza eragin zuten. Prozesu honi beste elementu 

bat gehitu behar diogu: txanponaren agerpena, K.a. VII. mendearen bukaeran edo VI. 

mendearen hasieran. Pentsa dezakegu, beraz, greziar ezarkuntza berriek perspektiba berriak 

(merkatu berriak) ireki zituztela. Nekazaritza produkzio handia zuten koloniek beren 

aborokinak kontinenteko greziarrekin elkartrukatzen hasi ziren, batez ere artisautzaren 

produktuen truke, euren ekoizpena eraginez. Hau gertatzen zen bitartean, kolonia berriak 

ezarri beharra sortu zen. Azken ezarkuntza hauetan elementurik garrantzitsuena ez da lurra 

lortzea izango, beren kokapen estrategikoa baizik, gehien erabiltzen ziren lehengaiak errez 

eskuratzeko.  

Beste kausa batzuk 

Garrantzi askoz gutxiagokoak, baina iturrietan aipatzen direnak, esate baterako, abentura 

nahia (Arkiloko-ren poemak agertzen dena); zenbait erregimen aristokratikoek eginiko 

zapalkuntzak populazioaren zati bat kolonizazioaren prozesuan parte hartzera behartu zuen; 

kanpoko presio militarra (adibidez, pertsiarrek Fozean gainean egiten zuten presioak Korsirako 

migrazioa esplikatzen du; etab. 

Kolonia motak 

Apoikia: kolonia gehiena mota honetakoak ziren. Eraiki zirenetik hiri independenteak 

izaten ziren. Metropoliarekin harreman sentimentalak eta erlijiosoak izaten zituzten. Ekonomia 

eta politika mailan guztiz askeak izaten ziren. Apoikiek merkataritza ezarkuntzek baino 

lurralde handiagoa kontrolatzen zuten. Apoikien barruan hurrengo bereizketa egin behar dugu:  

- izaera autarkikoa zutenak: lur ustiakuntzarako lan-eskua kolonoak ziren bakarrik. 

- bertako lan-eskua osoki edo partzialki erabiltzen zutenak, besteak beste Sirakusa, 

Bizantzio, etab. Badirudi Itsaso Beltzaren inguruko kolonietan sistema hau orokortua zegoela. 

Enporiona, merkatal ezarkuntza, lurralde txikiagoa zutelarik, aurrekoek baino. 

Klerukia, kolonia atenastar mota berezi bati klerukia deitzen zaio. Atenas kolonia hauen 

bitartez bere politika eta ekonomiaren eragin-barrutia zabaltzen saiatu zen. Lurrak konkistaren 

bidez lortzen zituen. Koloniaren biztanleek metropoli fundatzailearen hiritarrak izaten 

jarraitzen zuten, betebehar eta eskubide berdinak zituztelarik. Adibiderik ezagunena 

Salaminarena da. Salamina koloniaren biztanleak atenastar hiritarrak ziren, beraz, zergak 

ordaindu behar zituzten; atenastar armadan zerbitzu prestatu behar zuten; irlan bizi behar 

baziren ere, ezartzean jasotako lur-saiak ezin zituzten alogerean eman; etab. Salamina 

Atenasetik etorritako arkonte batek gobernatua eta administratua zegoen. 

Kronologia 

Kolonizazioaren kronologiari dagokionez, aro arkaikoan, bi fase bereiz ditzakegu:  

1.a K.a. VIII. mendearen erditik K.a. VII. mendearen erdiraino. Fase honen 

kolonizazioaren helburu populazioaren aborokinarentzako lurrak lortzea izan zen. 

Geografikoki ezarkuntzak Sizilian eta Italiako Hegoaldean egin zituzten eta metropoli 

nagusienak alde batetik Eubako Kalzis eta Eretria, eta bestetik Korinto eta Megara izan ziren. 

2.a K.a. VII. mendearen erditik K.a. VI. mendearen erdiraino. Fase honen ezaugarririk 

nagusienak hurrengo biak izango dira: 1. mugimendu kolonizatzailaren zabaltze geografikoa, 

Mendebaldeko Mediterraneoaren muturreraino iritsiz. 2. kolonizazioan parte hartu zuten 

poleisen kopurua gehitzea. Greziar koloniak Mediterraneo arro osoan eta Ponto Euxinon 

(Itsasarteen aldea-Itsas Beltza) ezarri ziren. Aurreko aldian parte hartu zuten hiriez gain, 

bigarren faseko metropoliak Asia Txikiko eta irlako hiri greziarrak ere izan ziren. Lehenengo 

koloniek ere beste batzuk eraiki zituzten. Bigarren fase honetan merkataritzak garrantzi 

handiagoa izan zuen aurreko aldian baino. 

Norabideak 

1. Ekialde Hurbila: inperio asiriarrak greziar hedakuntza eragotzi zuen kostalde 

horietatik. Sirian kolonizazioaren aztarna urriak aurkituak izan dira. 

2. Mendebaldeko Mediterraneoa: kolonizaziorako baldintza ezin hobeak zituen. Gehien 

nabarmendu ziren lurraldeak Hegoaldeko Italia eta Sizilia izan ziren (SIRAKUSA, metrop. 

Korinto; MEGARA HIBLEA, Megara; NAXOS, HIMERA, Kalzis; GELA, Rodas; KUMAS, 

Eubea; TARENTO, Esparta). Kolonizaturik zegoen Hegoaldeko Italiako lurraldeari Magna 

Grezia deritzogu. Mendebalderantz monopolioa fozearrek zuten: MASSALIA, Marseilla, 

MAINAKE, Malaga, etab. 

3. Afrikako Iparraldea: NAUKRATIS (kolonia honetan greziar estatu asko ezarri ziren); 

ZIRENE, Tera. 

4. Itsasarteen aldea eta Itsaso Beltza: hiri protagonistak Mileto eta Megara izan ziren. 

Lehenengoak ZIZIKO, APOLONIA, ODESOS, ISTRO, TIRA, OLBIA, etab. eraiki zituen; 

bigarrenak MESEMBRIA, BIZANTZIO, etab. 

5. Itsas Adriatikoren aldea: lurralde honetako kolonizazioaren helburua Magna 

Greziarako bideak babestea izan zen. 

Apoikia ezartzerakoan espedizioaren zuzendaria, oikistes zelakoa, izendatzen zuten. 

Oikistesa ezarkuntza berria antolatzeko eta kolonoak biltzeko behar ziren lanez arduratzen 

zen. Orokorrean, Oikistesa metropoliko familiarik aberatsenetatik irteten zen. 

Ondorioak 

1.Kolonizazioak aparteko esanahia izan zuen Greziaren geroko bilakaera historikorako. 

Prozesu kolonizatzaileak, estatuaren (polis) erakuntzari lotuta egon zenak, artisautzaren eta 

inportazio-esportazio merkataritzaren bilakaerarako baldintza ezin hobeak sortu zituen. 

Horretaz gain, presio demografikoa eta stenechoriari ere nolabait konponbidea eman zien 

kolonizazioak. Azken-buruan, kolonizazioak gizarte greziarraren indar produktiboen bilakaera 

nabarki eragin zuen. 

2.Greziar eta feniziarrek garai berean ekin zioten kolonizazioari, bien helburuak ere 

berdintsuak ziren. Hori zela euren arteko gatazka ugari sortu ziren, zeinetan gerorago Kartagok 

ere parte hartuko baitzuen. 

3.Erdialdeko eta Mendebaldeko Mediterraneoan batez ere, bertako populazioaren eta 

greziar eta feniziar kolonizatzaileen arteko harremanak bertako gizartean aldaketa ugari ekarri 

zituzten. Greziarrek burdin metalurgia Brontze Aroan zeuden bertako zibilizazioetara eraman 

zuten. Honetaz gain beste aurrerapen garrantzitsu batzuk ere eraman zituzten besteak beste 

txanponak, idazkera, etab. 

 


